
作者：陳叔寶　南陳

本作品收錄於《陳後主集》

版本信息

齊人淳于髠善為《十酒》，偶效之作《獨酌謡》。

獨酌謡，獨酌且獨謡。

一酌豈陶暑，二酌斷風颷。

三酌意不暢，四酌情無聊。

五酌盂易覆，六酌懽欲調。

七酌累心去，八酌髙志超。

九酌忘物我，十酌忽凌霄。

凌霄異羽翼，任致得飄飄。

甯學世人醉，揚波去我遥。

爾非浮邱伯，安見王子喬。

獨酌謡，獨酌起中宵。

中宵照春月，初花發春朝。

春花春月正裵徊，一尊一絃當夜開。

聊奏孫登曲，仍斟畢卓杯。

羅綺徒紛亂，金翠轉遲回。

中心本如水，凝志更同灰。

逍遥自可樂，世語世情哉！

獨酌謡，獨酌酒難消。

獨酌三兩盌，㺯曲兩三調。

調絃忽未畢，忽值出房朝。

更似遊春苑，還如逢麗譙。

衣香逐嬌去，眼語送杯嬌。

餘罇盡復益，自得是逍遥。

獨酌謡，獨酌一尊酒。

尊酒傾未酌，明月正當牖。

是牖非圓甕，吾樂非擊缶。

自任物外懽，更齊椿菌久。

卷舒乃一卷，忘情且十斗。

甯復語綺羅，因情即山藪。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

